Урок – абагульненне па тэме:  “Рыбы”
Мэта: стварыць умовы для паглыблення, замацавання, сістэматызацыі і абагульнення ведаў вучняў па дадзенай тэме.

Задачы:

1)адукацыйныя:

· абагульніць веды вучняў аб асаблівасцях знешняй будовы рыб ў сувязі з водным асяроддзем пражывання;
· абагульніць веды вучняў аб унутранай будове рыб;
· замацаваць атрыманую інфармацыю.
2)развіваючыя:

· развіваць лагічнае мысленне;

· развіваць інтэлектуальныя задаткі вучняў шляхам арганізацыі іх актыўнай разумовай дзейнасці;
· развіваць самастойнасць, пазнавальную цікавасць;
· развіваць уменне прымяняць веды, атрыманыя на ўроках біялогіі, на практыцы.

3)выхаваўчыя:

· выхоўваць у вучняў пачуцці беражлівых адносін да жывёльнага свету;

· выхоўваць у вучняў культуру мовы і зносін з аднакласнікамі, пачуццё ўзаемадапамогі і павагі.

Тып урока: абагульненне.

Абсталяванне: макет рыбы, табліца “Надклас Рыбы”, заданні-карткі.
Ход урока
1)Арганізацыйны момант.

Празвінеў званок вясёлы,

Зайшла настаўніца ў клас.

Мы ўрок пачаць гатовы,

Добра будзем працаваць.

А гасцям хвілін прыемных

Разам з намі адчуваць.

- Добры дзень! Я вельмі рада бачыць вас сёння ў добрым настроі. І  спадзяюся, што наш урок не сапсуе яго, а наадварот палепшыць. 

-Тым больш, што наш ўрок – незвычайны. Паглядзіце, калі ласка, на экран. Як называюцца гэтыя водныя насельнікі?

      КАРП

    ЛАТЫМЕРЫЯ

    КАМБАЛА

  АКУЛА
-Малайцы! А якое ключавое слова ў нас атрымалася?
(Адказ дзяцей: рыбы).
-Сёння мы падводзім вынікі па тэме “Рыбы”. Якія мы можам паставіць да урока задачы? (Дзеці вызначаюць задачы).Я з вамі згодна!
Ітак, сёння на ўроку  мы:

· паназіраем за рыбамі;

· успомнім  знешнюю і ўнутраную будову рыб;

· адкажам на цікавыя пытанні;

· дадзім парады людзям.

-А зараз давайце паназіраем за рыбкамі і ўспомнім: як яны знешне прыстасаваны да жыцця ў водным асяроддзі. 

Прагляд відыяроліка.
Пытанне класу:
1.Якія асаблівасці знешняй будовы дазваляюць рыбам пераадольваць пры руху супраціўленне вады? 
Выходзіць да дошкі і паказвае будову.

Адказ. Цела рыбы складаецца з трох аддзелаў – завостранай спераду галавы, якая плаўна пераходзіць у больш аб’ёмнае тулава. З ім зліваецца хвост, які паступова звужаецца к канцу. Такая  абцякальная форма цела пры руху зведвае найменшае супраціўленне вады. 
-Але, ці толькі абцякальная форма цела дазваляе рыбам хутка перамяшчацца ў вадзе?
Выходзіць да дошкі і паказвае будову.

Адказ: На тулаве і хвасце рыб добра відаць плаўнікі: парныя – грудныя і брушныя -  і няпарныя – спінны, хваставы і анальны. Яны ўтвораны складкамі скуры з пругкімі плаўніковымі прамянямі. Плаўнікі рухомыя дзякуючы скарачэнню мышцаў і выконваюць розныя функцыі. Так, спінны і падхваставы плаўнікі дапамагаюць целу рыбы захоўваць пры руху раўнавагу і трымацца спіной уверх. Грудныя і брушныя плаўнікі забяспечваюць павароты, пагружэнне і ўсплыванне рыбы да паверхні. Хвост разам з хваставым плаўніком выкарыстоўваецца як рухавік. 
-А чым пакрыта цела рыб?
Выходзіць да дошкі і паказвае.

Адказ. У большасці рыб цела пакрыта луской – тонкімі плоскімі касцявымі пласцінамі. Пярэдняй часткай яны паглыблены ў скурныя кішэні, а выступаючай задняй – чарапіцападобна налягаюць адна на адну. Покрыва з лускі ахоўвае цела рыбы ад знешніх пашкоджанняў, не замінаючы руху.

Вывад: рыбы добра прыстасаваны да жыцця ў вадзе, яны маюць абцякальную форму цела, а таксама канечнасці – парныя і няпарныя плаўнікі, кожны з якіх выконвае сваю функцыю.
-Малайцы! Вы добра засвоілі знешнюю будову рыб і нам пара рухацца далей. Наступнае пытанне – унутраная будова рыб.

Гульня “Не бачу, але чую…”, у якой мы будзем весці гаворку аб стрававальнай сістэме рыб.  Вы заплюшчваеце вочкі, а я чытаю сказы, калі вы згодны з маімі словамі, вы проста падымаеце ўверх руку, калі не згодны – не падымаеце.Вочкі заплюшчваеце для таго, каб вы не падглядалі адзін за адным, а думалі самастойна. Калі ласка, будзьце ўважлівымі!
1. Спачатку ежа паступае ў ротавую поласць, а затым у глотку (так).
2.Праз жаберныя шчыліны глоткі вада выходзіць вонкі, а ежа перамяшчаецца ў страўнік (не – ежа перамяшчаецца спачатку ў стрававод, а пасля ў страўнік).

3.Канчатковае ператраўліванне і ўсмоктванне раствораных пажыўных рэчываў у кроў адбываецца ў тонкім аддзеле кішэчніка (так).

4.Неператраўленыя рэшткі паступаюць у задні аддзел кішэчніка і выкідваюцца вонкі праз анальную адтуліну (так).

Падыйсці да дошкі і паказаць на малюнку ўсе органы стрававальнай сістемы.

Вывад: ежа, трапіўшая ў арганізм, праходзіць праз кішэчны тракт (ротавая поласць, глотка, стрававод, страўнік, кішэчнік, анальная адтуліна) і ператраўліваецца.
-Малайцы! Вы добра справіліся з гэтым заданнем. 
-Наступная гульня “Навядзі парадак”.  Працаваць мы будзем у парах.  Перад вамі шмат слоў, якія пераблыталі сваё месца. Кожнай пары патрэбна выбраць тыя словы, якія адносяцца да заданай вам сістэмы і пасля з гэтых слоў трэба скласці маленькае паведамленне аб  будове  даннай сістэмы. 

Спіс пераблытаных слоў: вены, жабры, сэрца, жаберныя тычынкі, жалудачак, жаберная дуга, мачаточнікі, жаберныя пялёсткі, перадсердзе, ныркі, артэрыі, мачавы пузыр, гемаглабін, выдзяляльная адтуліна,  эрытрацыты, мочаспускальны канал.

Сістэмы:

1.дыхальная: жабры, жаберныя тычынкі, жаберная дуга, жаберныя пялёсткі.
2.крывяносная: сэрца, перадсердзе, жалудачак, артэрыі, вены, гемаглабін, эрытрацыты.

3.выдзяляльная: ныркі, мачаточнікі, мачавы пузыр, мочаспускальны канал, выдзяляльная адтуліна.

Паведамленне аб будове  дыхальнай сістэмы.
Паведамленне аб будове крывяноснай сістэмы.
Паведамленне аб будове  выдзяляльнай  сістэмы.
-А зараз давайце паслухаем прыемную музыку і  крышачку адпачнём.
Фізкультхвілінка.
Я не хачу, каб рэчка высыхала, (прысесці)

Дзе чую ўсплескі рыбак залатых, (махі рукамі).

Дзе човен скача ля свайго прычала, (скачкі)

Калі бягу па травах лугавых (бег на месцы)

Я падрасту (рукі ўверх)  і вам дапамагу- (рукі на ўзроўні грудзі)

І рыбкі залатыя зберагу (ладоні разам).

-Селі на свае месцы. Рухаемся далей.
-Наступная гульня “Знайді лішак”. Кожны з вас зараз выцягне сабе заданне. На гэтых лістках напісаны словы, вы павінны знайсці тое слова, якое не падыходзіць па сэнсу і растлумачыць чаму.
1.Галаўны мозг- ныркі – спінны мозг.

2. Вочы – жабры – смакавыя сасочкі.
3.Мазжачок – вены – прадаўгаваты мозг.

4. Унутранае вуха –  ноздры - жаберныя накрыўкі.
5. Страўнік – пярэдні мозг – сярэдні мозг.
6. Орган бакавой лініі – адчувальныя клеткі – жалудачак.
7. Нервы – глотка – прамежкавы мозг.

-Што можна ўвогуле сказаць пра нервовую сістэму рыб?
Вывад: центральная нервовая сістэма падзелена на галаўны (5 аддзелаў) і спінны мозг. У рыб развіты органы пачуццяў: зроку, слыху, нюху, смаху, орган бакавой лініі, дазваляючыя ім арыентавацца ў вадзе.
-А зараз я прапаную вам зноў крышачку адпачыць. Да вашай увагі “Рыбныя рэкорды”.
1.Самыя вялікія сучасныя рыбы адносяцца да класа Храстковыя. Зарэгістравана кітовая акула  даўжынёй 18 метраў і вагай 21 тона.

2.Самымі маленькімі рыбамі з’яўляюцца  бычкі - пандака. Іх сярэдняя даўжыня складае 7 мм і водзяцца яны ў рэках і азёрах на Філіпінах.

3.Самай пладавітай рыбай з’яўляецца  луна-рыба. Колькасць адкладваемых самкамі ікрынак дасягае 300 мільёнаў за адзін раз.

4. Самая дарагая рыба – блакітны тунец.  У 1992 годзе ў Токіа блакітны тунец, вага якога складала 324 кіло, быў праданы за 83 500 долараў, гэта прыкладна 250 долараў за кіло.

-Зараз вас чакаюць пытанні пра шкілет рыб. Гульня “Закончы выраз”. Я чытаю пачатак сказа, а вы працягваеце. 

1.Шкілет рыб з’яўляецца…. (апорай для прымацавання мышц і аховай для ўнутраных органаў).

2.Чэрап мае два аддзелы…. (мазгавы і вісцэральны).

3. Косці мазгавога аддзела ахоўваюць….. (галаўны мозг рыбы).

4.З чэрапам нерухома зрастаецца…. (пазваночнік). 

5.Пазваночнік утвораны… (шматлікімі рухома злучанымі пазванкамі).

6.У тулаўным аддзеле да пазванкоў прымацаваны…. (рэбры).

7.Рэбры ахоўваюць…. (унутраныя органы).

-Што можна ўвогуле сказаць пра шкілет рыб?

Вывад: шкілет рыбы складаецца з мноства касцей, злучаных паміж сабой, якія з’яўляюцца апорай для прымацавання мышцаў і аховай для ўнутраных органаў.
-На сучасным этапе  экалагічны стан акіяна знаходзіцца ў вялікай небяспецы. Давайце паспрабуем вызначыць чаму? І дапаможа нам ў гэтым марскі канёк, які завітаў да нас у госці. 

- І я прапаную вам паслухаць казку.
Экалагічная казка
У цёплым моры жыў марскі канёк. Ён вельмі любіў вандраваць. У адной з такіх вандровак ён прычапіўся сваім хвосцікам да водарасцей і стаў разважаць, ці добра жывёцца марскім насельнікам. У гэты момант да яго сталі падплываць розныя рыбы.  І загаварылі рыбы чалавечым голасам. І сталі яны расказваць марскому каньку, як дрэнна ім стала жыць у моры. Самую вялікую небяспеку ўяўляе нафтавае забруджванне. Найбольш сур’ёзна яно праяўляецца ў Паўднёва-Заходняй Азіі – буйнейшым цэнтры здабычы і экспарту нафты. Штогод у акіян скідваецца вялікая колькасць забруджаных прамысловых вод. У іх утрымліваюцца цяжкія металы, злучэнні серы, фосфару, сінтэтычныя рэчывы.  Сцёкі бытавых вод вядуць да біялагічнага забруджвання акіяна.  Засумавай марскі канёк, бо дамапагчы сваім сябрам ён нічым не мог.

-Як вы думаеце, хто вінаваты ў бедах марскіх насельнікаў? 
-Чалавек.

-Якія парады мы можам даць людзям, каб насельнікам розных вадаёмаў добра жылося ў іх дамах?

Адказ дзяцей.

1.Усім падабаецца адпачываць паблізу вадаёмаў. Кожны з нас можа ўнесці свой асабісты ўклад у справу захавання асяроддзя пражывання рыб. Перш за ўсё трэба не засмечваць берагі вадаёмаў, не кідаць  смецце ў ваду.

2. Не рваць і не вытоптваць прыбрэжныя расліны, бо менавіта каля берагоў любяць нерасціцца рыбы. 

3.Не  адлоўліваць водных жывёл, бо імі харчуюцца рыбы  (малюскаў, водных жукоў).

4.Не дапускаць, каб у вадаёмы траплялі мыйныя сродкі. Дзейнічаючы такім чынам, мы будзем падтрымліваць чысціню вадаёма, а значыць захоўваць жыццё яго насельнікаў.

-Скажыце калі ласка, а што б здарылася, калі б усе рыбы на нашай Зямлі зніклі?

Адказы дзяцей.

-А якое значэнне маюць рыбы ў жыцці чалавека?

Адказ дзяцей.
1.Рыбы рэгулююць колькасць водных бясхрыбетных.

2.З’яўляюцца ежай для іншых жывёл.

3.З рыб атрымліваюць рыбны тлушч.

4. Ужываюцца ў ежу чалавекам. Бо мяса рыбы з’яўляецца каштоўным і лёгка засваяльным прадуктам, багатым фосфарам. А печань трасковых і іншых марскіх рыб багата на вітамін D, неабходны для нармальнага фарміравання касцей.

Падвядзенне вынікаў урока, выстаўленне адзнак.

Дамашняе заданне. Паўтарыць параграф  29, бо на наступным уроку мы пачнем вывучаць з вамі  асяроддзе пражывання і знешнюю будову земнаводных. Вывучаць мы іх будзем праз параўнанне з рыбамі. А таксама я прапаную вам падрыхтаваць кожнаму невялікую экалагічную казку, у якой галоўнымі героямі будуць рыбы.
Рэфлексія.

-У вас на партах малюнкі з рыбкамі. Калі ласка, хай кожны зараз падыйдзе да дошкі і прымацую сваю рыбку на нашу марскую шкалу настрою. 
-Якое прыгожае мора ў нас атрымалася. 
-Я вельмі задаволена вамі і вашай працай на ўроку. 
-Развітваючыся з вамі, я нагадваю: неталенавітых людзей няма. Таленавітыя ўсе, не трэба толькі баяцца праяўляць свае здольнасці. Не трэба чакаць пахвалы, трэба творча працаваць для сябе, супастаўляць свае дасягненні і поспехі навакольных людзей. Усім дзякуй за работу. 
Да пабачэння.
